
ᑐᓴᒐᒃᓴᖅ 
ᑲᑎᒪᔨᕋᓛᑦ ᓴᖅᑭᑎᑎᕗᑦ ᕿᒥᕐᕈᓚᐅᖅᖢᑎᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓕᐊᕆᓚᐅᖅᑕᖏᓐᓂᒃ  

ᐃᖃᓗᐃᑦ, ᓄᓇᕗᑦ (ᕕᕗᐊᕆ 26, 2001) - ᑲᑎᒪᔨᕋᓛᑦ ᐃᓕᖁᓯᑐᖃᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓗ ᐅᓪᓗᒥ ᓴᖅᑭᑎᑎᓚᐅᖅᐳᑦ ᑲᑎᒪᕕᐅᑉ ᐃᓗᐊᓄᑦ ᕿᒥᕐᕈᓚᐅᕐᓂᕐᒥᖕᓂᒃ 1999-2000 
ᐊᕐᕌᒍᑕᒫᑦ ᐅᓂᒃᑳᓕᐅᕈᑎᒋᓚᐅᖅᑕᖏᓐᓂᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᓄᓇᕗᒥ.  

ᐄᕙ ᖃᒪᓂᖅ ᐋᕆᐊᖅ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᓄᓇᕗᒥ, ᐃᖕᒥᒃᑰᓕᖓᓪᓗᓂ ᐱᓕᕆᔨᐅᕗᖅ 
ᒪᓕᒐᓕᐅᖅᑎᒃᑯᓐᓄᑦ. ᓯᕗᓪᓕᖅᐹᒥ ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑳᓕᐊᒥᓂᒃ ᑐᓂᓯᓚᐅᖅᐳᖅ ᒪᓕᒐᓕᐅᖅᑎᒃᑯᓐᓄᑦ 
ᑭᖑᓪᓕᕐᒥᒃ ᑲᑎᒪᕐᔪᐊᕐᓇᐅᓚᐅᖅᑐᒥ. ᐅᖃᐅᓯᓕᕆᓂᕐᒧᑦ ᑲᒥᓯᓇ ᑲᑎᒪᔨᕋᓛᑦ ᓵᖓᓄᐊᖅᓯᒪᓚᐅᖅᐳᖅ ᑭᒃᑯᑐᐃᓐᓇᐃᑦ 
ᖃᐃᖁᔭᐅᓯᒪᖃᑦᑕᖅᑎᓪᓗᒋᑦ ᑲᑎᒪᑎᑦᓯᑎᓪᓗᒋᑦ ᑲᑎᒪᔨᕋᓛᑦ ᐅᖃᐅᓯᖃᖅᖢᓂ ᐅᓂᒃᑳᓕᐊᕆᓚᐅᖅᑕᒥᓂᒃ 
ᐊᑐᓕᖁᔨᒍᑎᒋᓚᐅᖅᑕᒥᓂᒡᓗ ᓄᕕᐱᕆ 2000-ᖑᑎᓪᓗᒍ.  

"ᑲᑎᒪᔨᕋᓛᓂ ᑲᑎᒪᔨᐅᔪᑦ ᖁᕕᐊᓱᓚᐅᖅᐳᑦ ᐅᖃᓪᓚᖃᑎᖃᕈᓐᓇᓚᐅᕋᒥᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᒥᒃ ᐊᒥᓱᓂᒃ 
ᐱᔾᔪᑎᖃᖅᓱᑎᒃ ᐅᖃᐅᓯᑦ ᐊᑐᖅᑕᐅᖃᑦᑕᕐᓂᖏᓐᓄᑦ ᐱᔪᓐᓇᕐᓂᕆᔭᐅᓂᖏᓐᓄᓪᓗ," ᐅᖃᓚᐅᖅᐳᖅ ᔫᐱ ᓄᑕᕋᖅ, 
ᒪᓕᒐᓕᐅᖅᑎ ᑐᓄᓂᕐᒧᑦ ᐃᒃᓯᕙᐅᑕᐅᓪᓗᓂᓗ ᑲᑎᒪᔨᕋᓛᓄᑦ ᐃᓕᖁᓯᑐᖃᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓗ. "ᑲᑎᒪᔨᕋᓛᑦ ᐅᒃᐱᕈᓱᒃᐳᑦ ᖃᓪᓗᓈᑎᑐᑦ, ᐅᐃᕖᑎᑐᑦ, ᐃᓄᐃᓐᓇᖅᑐᑦ ᐃᓄᒃᑎᑐᓪᓗ 
ᐅᖃᐅᓯᑦ ᓯᑕᒪᐃᑦ ᑖᒃᑯᐊ ᑕᒪᕐᒥᒃ ᐃᓕᑕᕆᔭᐅᓯᒪᒋᐊᖃᕐᓂᖏᓐᓄᑦ ᐊᑐᖅᑕᐅᖃᑦᑕᕐᓗᑎᒡᓗ ᓄᓇᕗᒥ."  

ᐅᖃᐅᓯᖃᓚᐅᖅᓱᑎᒃ ᐊᑐᓕᖁᔨᒍᑎᒋᓚᐅᖅᑕᖏᓐᓂᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐊᕐᕌᒍᑕᒫᖅᓯᐅᑎᓂ 
ᐅᓂᒃᑳᓕᐊᒥᓂ, ᑖᒃᑯᐊ ᑲᑎᒪᔨᕋᓛᑦ ᓇᖕᒥᓂᖅ ᐊᒥᓱᒐᓚᖕᓂᒃ ᐊᑐᓕᖁᔨᕗᖔᓕᐅᕈᑎᖃᓚᐅᖅᐳᑦ.  

ᐊᑐᓕᖁᔨᒍᑎᖃᓗᐊᓚᐅᖅᐳᑦ ᑲᑎᒪᔨᕋᓛᑦ ᓴᖅᑭᑎᑎᖁᔨᓪᓗᑎᒃ ᑲᑎᒪᔨᕋᓛᖑᑲᐃᓐᓇᕐᓂᐊᖅᑐᓂᒃ 
ᒪᓕᒐᓕᐅᖅᑎᒃᑯᓐᓄᑦ ᕿᒥᕐᕈᓇᖕᓂᐊᖅᑐᑦ ᐱᓕᕆᐊᖃᕐᓗᑎᒡᓗ ᒪᓕᒐᑎᒍᑦ ᐅᖃᐅᓯᑦ ᐃᓕᑕᕆᔭᐅᓯᒪᓂᖏᓐᓄᑦ 
ᒪᓕᒐᕐᓂᒃ. ᐱᒻᒪᕆᐅᓂᖓᓄᑦ ᐅᖃᐅᓯᓕᕆᓂᖅ ᐱᒍᒪᔭᐅᔪᑦ ᓂᕆᐅᒋᔭᐅᔪᓪᓗ ᓄᓇᕗᒥᐅᓄᑦ ᐱᔾᔪᑎᒋᓪᓗᒋᑦ, 
ᑲᑎᒪᔨᕋᓛᑦ ᐃᓱᒪᖃᖅᐳᑦ ᕿᒥᕐᕈᓇᒃᑕᐅᓕᖅᐸᑦ ᒪᓕᒐᐃᑦ ᓯᕕᑐᔪᒻᒪᕆᐅᔪᒃᑯᑦ ᐱᓕᕆᐊᕆᔭᐅᓂᐊᕐᓂᖏᓐᓄᑦ, 
ᑲᑎᒪᑎᑎᖃᑦᑕᕐᓗᑎᒃ ᐊᒻᒪᓗ ᖃᓄᑐᐃᓐᓇᖅ ᐅᖃᐅᓯᓕᕆᓂᕐᒧᑦ ᐱᔾᔪᑎᖃᕐᓂᐊᕐᓗᑎᒡᓗ.  

"ᐱᓕᕆᖃᑎᖃᐃᓐᓇᕈᒪᕗᒍᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᒥᒃ ᓄᓇᕗᒥ ᑕᒪᒃᑯᓂᖓ ᐅᖃᐅᓯᓕᕆᓂᕐᒧᑦ ᐱᔾᔪᑎᖃᖅᑐᓂᒃ 
ᐃᓕᕆᐊᖃᕐᓂᑦᑎᓐᓂ ᓄᓇᕗᒥ," ᒥᔅᑕ ᓄᑕᕋᖅ ᐅᖃᓚᐅᖅᐳᖅ. 

